
     Туган якны өйрәнү, туган якка мәхәббәт тәрбияләү, әйләнә-тирә табигатьне ярату хисе тәрбияләү – болар бар да моңарчы без өйрәнгән милли-региональ компонент өлешләре.

    Халыкара әхлак һәм хокук нормалары нигезендә һәр милләт  үз телен, гореф гадәтләрен, йолаларын саклау, аларны ирекле рәвештә үстерү, милли балалар бакчалары, мәктәпләр, югары уку йортлары ачу хокукына ия. Педагог К.Д.Ушинский, һәр халыкның үзенә генә хас мәгариф системасы, үзенчәлекле тәрбия кагыйдәләре булырга тиеш, дип язган иде. Башка халыкларның  мәгърифәтенә генә таянып эш итсәк, без милләтебезнең борын-борын заманнардан килгән белем бирү һәм тәрбия системасыннан ераклашырбыз. 
    Башка барлык фәннәрдән аермалы буларак география фәне өчен күрсәтмә материаллар әйләнә-тирә табигать. География фәне табигатьне, аның компонентлары- геологик төзелешнең, рельефның, җир өсте һәм җир асты суларының, климатның, елгалар һәм күлләрнең, туфракның, үсемлекләрнең һәм хайваннарның үзара катлаулы бәйләнешен өйрәнә. Фәнчә әйтсәк, Җир өсте, нәкъ корама юрган кебек шушындый компонентлардан торган йөзләгән- меңләгән, эреле-ваклы табигый комплекслардан тора.
    Чынлыкта исә милли-региональ компонент элементлары балалар бакчаларында, башлангыч сыйныфларда ук керә. Табигать белеме дәресләрендә әйләнә-тирә табигать компонентлары белән танышу, экскурсияләр, табигатьтә төрле күзәтүләр, татар теле дәресләрендә ел фасылларын тасвирлау - кешеләр эшчәнлеге белән танышу - болар бар да географик белемнәрнең башлангычы.

    Туган як турында табигать белеме (5 класс) дәресләрендә дә күп мәгълүмат бирелә. Милли-региональ компонент барлык фән дәресләрендә, бигрәк тә география, тарих, әдәбият дәресләрендә күп файдаланыла.
    Россия һәм чит илләр географиясен өстенлекле рәвештә өйрәнүгә корылган бүгенге география дәресләрендә региональ географияне өйрәнүгә вакыт бик аз бирелә. 
    Еш кына укучылар Амазонка елгасының кая койганлыгын, Антарктидада ничә градус салкын икәнен белә, ә Ашытның кая койганын, авылда ничә градус салкын яки эссе икәнен әйтә алмыйлар.

    Татар халкының борын-борыннан килгән бай традицияләренә, тәҗрибәсенә нигезләнгән сынамышлар, җирле географик атамалар-топонимнар, татар халык педагогикасы элементларын, табышмак һәм мәкальләр, милли бәйрәм элементларын Татарстан географиясен үткәндә куллан у- туган якка мәхәббәтне тагы да арттырачак. 
    Күп кенә географик объектлар Америкада да, Әтнә районында да бер үк төзелешле (Амазонка үзәне, Ашыт үзәне). Һәр икесендә дә елганың башы, тамагы, кушылдыгы, уң як яры, сул як яры, су юлы, тугае, террассалары, бассейны бар. Менә шуңа да географиядә, янына барып булмый, карта буенча гына өйрәнелә торган объектларны өйрәнгәндә, җирле географик материалга таяну, шуның нигезендә билгесез урынны аңлату җайлы, отышлы. Географияне укытуда экскурсияләрнең әһәмияте бәхәссез. Күз белән күрү ишетүгә караганда күпкә файдалы.

    Җирле географик атамалар, микротопонимнар безгә география, тарих турында белемнәр бирә. Югары һәм Түбән Көек, Ары, Өлә-Казаклар авылында яшәүчеләр, шушы авыллар арасындагы төбәкне Җәнәкәй дип атыйлар. Иван Болтинның 1602-1603 елны алып барган язу кенәгәсендә, Бәрәскә тирәсендә Сабакай Еникеевның (1556-1557 еллар) җирләре, утары булуы турында әйтелә. Күрәсең, Еникей морза улларының (нәселенең) бу урында урманы булган. Ә Еникей - Җәнәкәй булып җайлаштырылып безнең көннәргә кадәр килеп җиткән.

    Бүген география фәнен укытканда, экологик тәрбиягә, әйләнә- тирә табигатькә карата сак караш тәрбияләмичә һич кенә дә ярамый. Укучы бер төрле уйлап, табигатькә чыккач, бигрәк тә аның белән үзе генә калгач, табигатькә карата мәрхәмәтсезгә әйләнмәсен. Бу уңайдан меңәр еллык тәҗрибәдән чыгып әйтелгән халык педагогикасы җәүһәрләрен куллану отышлы. Баканы үтермә - ашыңа төшәр. Сары чәчәкне өзмә, давыл чыга. Кош оясын ватсаң, битеңә сипкел чыгар. Кайсы баланың инде гомер буе сипкелле бит белән йөрисе килсен.
    Географик мәйданчыкта метеорологик күзәтү, авыл тирәсендә фенологик күзәтү алып бару да географиянең миллилеген арттыра. Без, укучылар белән ел дәвамында метеорологик күзәтүләр алып барып, үзебезгә кирәкле җирле климат күрсәткечләрен булдырабыз. Фенологик күзәтү нәтиҗәсендә балалар үсемлекләрне, хайваннарны, әйләнә-тирә табигатьне күзәтәләр, матурлыкны тоя белергә өйрәнәләр.
    Географияне укытканда милли-географик компонентны тормышка ашыру өчен җирле географик материаллардан файдаланырга була. Күмәк хуҗалыкларның, Әтнә районының икътисади күрсәткечләре - туган ягыбызны өйрәнү өчен менә дигән материал. Аларны район газетасыннан күчереп алырга мөмкин. 

    Аннары, география укытучыларына, үз ягыбызда булган табигатьтәге гадәттән тыш хәлләрне язып, теркәп барсалар, бер дә комачауламас иде. Дәреснең эмоциональлеген арттыру өчен алар бик тә файдалы. 2000 елның 19 июнендә булган бик көчле җил Бәрәскә, Бәрәзә, Казаклар, Күәм, Киме авылларында өй, лапас, мунча түбәләрен җимерә, агачлар сына, коймалар ава. Бер үк вакытта яшенле яңгыр яуды, боз яуды. Бозлар тәрәзә пыялаларын ватты. Көчле җил Бәрәскә белән Түбән Көек арасындагы югары көчәнешле линиянең тимер-бетон баганаларын сындырды. Шушындый язманы 6 сыйныфта “Җил” яки “Явым-төшемнәр” темасын үткәндә сөйләсәң - бу тема алар хәтерендә озак сакланачак.  
